
Рупліўцы з “Роднага слова”
Гэты часопіс задумваўся 

як дапаможнік для настаўнікаў, 

а стаў папулярным у шырокіх колах 

чытачоў, у тым ліку і за межамі 

Беларусі   Стар. 2

Плённы 
дыялог
культур
   Стар. 4

З Палеха — 
з хрысціянскай любоўю

Іканапісцы са знакамітага 

расійскага сяла працуюць 

у храме Усіх святых у Мінску   

Стар. 4

Не ўсім паселішчам пашан-
цавала мець дату нараджэння. А 
ў вёскі Асмолавічы Клімавіцкага 
раёна, што на Магілёўшчыне, яна 
ёсць: упершыню ў летапісах па-
селішча згадана 5 кастрычнік 1512 
года — як аднайменны маёнтак. 
Таму на юбілей “родавага гнязда” 
і збіраліся нашчадкі Асмалоўскіх 
не толькі з Беларусі, Украіны,  
Расіі, але і з Германіі, ЗША, Кана-
ды, Фінляндыі, Швейцарыі. Хле-
бам-соллю вяскоўцы сустракалі 
гасцей ля ўваходу ў сельскі клуб. 
Дарэчы, запіс у летапісах з’явіўся, 

калі кароль Жыгімонт I пера-
даў мясцовыя землі ва ўладанне 
іх продку Паўлу Асмалоўскаму. 
Ёсць звесткі, што служыў ён у 
Крычаўскім замку Мсціслаўскага 
ваяводства Вялікага Княства Лі-
тоўскага, і калі нехта з саноўных 
асоб ВКЛ трапіў пад час ваенных 
дзеянняў у маскоўскі палон, то 
Асмалоўскі ўратаваў яго.

Асмолавічы старэйшыя за 
Клімавічы, якім 430 гадоў. А са-
май старажытнай вёскай у раёне 
лічыцца Стары Дзедзін: нядаўна 
адзначыў 1025-годдзе! Тая вёска 

— аднагодак Вялікага Ноўгара-
да, крыху малодшая за Полацк. 
Між тым перад юбілеем Асмо-
лавіч наваколлі вёскі даследавалі 
археолагі. Агледзеўшы курганны 
могільнік, засведчылі: паблізу ў 
Х-ХІІ стагоддзях жылі радзімічы. 
І нават знайшліся рэшткі яшчэ 
аднаго паселішча з мінулых ча-
соў. Раскопкі прадоўжацца. Вя-
дома і месца першага селішча 
асмалаўчан, туды правяла на 
экскурсію ўсіх жадаючых краяз-
наўца, былая стараста вёскі, яна 
ж загадчыца мясцовай бібліятэкі 

Зінаіда Асмалоўская. Яна і кара-
вай уручала прадстаўніцы гасцей 
Наталлі Строганавай, у дзявоц-
тве Бонч-Асмалоўскай. Была ў 
вёсцы раней Мікалаеўская царк-
ва — не ацалела. На тым месцы 

збудавалі клуб, потым там была 
школа, у якой некалі і я вучыўся, 
пакуль не ўзвялі новую, двухпа-
вярховую. А мясцовыя каталікі 
маліліся ў касцёле суседняга сяла 
Лазовіца.   ➔ Стар. 3

ГЛЫБІНКАГЛЫБІНКА

Такая вялікая радня
З розных краін прыязджалі на 500-гадовы юбілей вёскі 
Асмолавічы, што на Магілёўшчыне, яе ўраджэнцы

Іван Ждановіч

Прызнацца, я і не здзівіўся, 
калі ў спісе тых, хто нядаўна быў 
ушанаваны прэміямі Прэзідэ-
нта “За духоўнае адраджэнне” і 
спецыяльнымі прэміямі дзеячам 
культуры і мастацтва, пабачыў  
калектыў Дзяржаўнага літара-
турнага музей Янкі Купалы. Так 
адзначана вялікая праца сама-
адданых людзей па захаванні, 
папулярызацыі літаратурнай 
спадчыны Песняра. Летась адной 
са знакавых іх спраў стала, пом-
ніцца, прыгожае літаратурна-пе-
сеннае свята ў Вязынцы, дзе 130 
гадоў таму і нарадзіўся будучы 
класік, Іван Дамінікавіч Луцэвіч. 
Было і шмат іншых юбілейных 
падзей.

“Мы, людзі творчай працы, 
шчыруем дзеля росквіту роднай 
Беларусі, таму вельмі сімвалічна, 
што прызнанне заслуг, ушана-
ванне калектыву Купалаўскага 
музея адбылося па выніках рабо-
ты ў юбілейны для Песняра год”, 
— гаварыла на ўрачыстасці ад імя 
ўзнагароджаных дырэктар музея 
Алена Ляшковіч. — Гэта сведчан-
не вялікай увагі, якую дзяржава 
надае развіццю нацыянальнай 
культуры. Дзякуючы такой пад-
трымцы юбілеі Янкі Купалы і 
Якуба Коласа адзначаны годна, 
на высокім узроўні, падзеі мелі 
міжнародны розгалас. Да таго ж 

юбілейны для Янкі Купалы, Яку-
ба Коласа, Максіма Танка год быў 
у краіне аб’яўлены і Годам кнігі”. 
Алена нагадала, што Пясняр усё 
жыццё светла марыў пра неза-
лежную Беларусь, верыў, што яна 
зойме “пачэсны пасад між наро-
дамі” — і мары тыя спраўдзіліся. 
То няхай жа, звярнулася Алена 
Ляшковіч са сцэны Палаца Рэс-
публікі да ўсіх, “і надалей твор-
чая спадчына Янкі Купалы будзе 
для нас прыкладам сапраўднага 

патрыятызму. Хай палымяныя 
словы паэта гучаць у сэрцы кож-
нага беларуса магутным заклікам 
да пабудовы моцнай і квітнеючай 
дзяржавы”.

Летась у музеі, за яго межамі, 
у тым ліку і ў іншых краінах, пра-
ходзілі дзясяткі імпрэз, выстаў, 
прэзентацый, найперш у гонар, 
у памяць пра класіка літаратуры. 
Пра некаторыя з іх мы паведам-
лялі чытачам. Ладзіліся сустрэчы 
з творцамі, што прадаўжаюць Ку-

палаўскія традыцыі — у тым лёг-
ка пераканацца, заглянуўшы і на 
цікавы, інфармацыйна насыча-
ны сайт музея ў інтэрнэце. Адна 
з апошніх аб’яў: “Запрашаем на 
“Калядкі ў Купалавым доме”, 
штодзённа ў дні зімовых канікул”. 
Музейшчыкі весела сустракалі 
маленькіх сяброў з настаўнікамі, 
татамі і мамамі, бабулямі і дзяду-
лямі ды самі ігралі калядныя ролі 
ў прадстаўленнях. Дзеці ахвотна 
карагодзілі з калядоўшчыкамі, 

спявалі, танцавалі, удзельнічалі ў 
гульнях і, вядома ж, вершы такса-
ма чыталі. 

У сярэдзіне снежня  ў Бела-
рускай дзяржфілармоніі ладзіла-
ся ўрачыстасць з нагоды 130-х 
угодкаў Янкі Купалы і Якуба Ко-
ласа. У ліку тых, хто займаўся яе 
арганізацыяй, былі супрацоўнікі 
Купалаўскага і Коласаўскага му-
зеяў. Алена Ляшковіч згадвае, 
як цікава праходзілі грамадска-
культурная акцыя “Чытаем Купа-
лу разам”, імпрэза праекта “Му-
зейныя лабірынты”, вечарына 
“Янка Купала ў дыялогу культур”, 
прэзентацыя кнігі  “Янка Купала. 
“Мне сняцца сны аб Беларусі…” 
— яна пабачыла свет у выдавец-
тве “Мастацкая літаратура”. Му-
зейшчыкі-купалаўцы не проста 
ўдзельнічалі восенню ў Першым 
нацыянальным форуме “Музеі 
Беларусі” ў Гродне — вярнуліся 
адтуль з перамогай у намінацыі 
“Лепшае мастацкае праектаванне 
экспазіцыі”. А за пару месяцаў да 
таго прайшло і ўрачыстае адкрыц-
цё першай чаргі новай экспазіцыі 
ў музеі. У верасні рэалізаваны 
і значны міжнародны праект: у 
Вільнюсе пад час Дзён культуры 
Беларусі ў Літве ладзілася выста-
ва “Не загаснуць зоркі ў небе”, 
прысвечаная жыццю і творчасці 
Песняра ў Вільні ў 1908—1915 га-
дах. Рабілася яна з удзелам супра-
цоўнікаў Музея Янкі Купалы.

ПАДЗВІЖНІКІПАДЗВІЖНІКІ

Святло ў Купалавым доме
Цікавае жыццё віруе ў музеі, супрацоўнікі якога — у ліку лаўрэатаў спецыяльнай 
прэміі Прэзідэнта дзеячам культуры і мастацтва

Адсюль 500 гадоў таму пачыналася вёска Асмолавічы

Для супрацоўніц Купалаўскага музея юбілейны год Песняра быў асабліва багатым на падзеі

Іван Ждановіч  

На пачатку  90-х, калі і мне паш-
часціла глыбей спазнаваць родную 
мову, працуючы ў часопісе “Род-
нае слова”, рэдакцыя толькі “брала 
разгон”. Абвяшчэнне незалежнасці 
Беларусі, прыняцце Закону аб мове 
быццам крылы далі ўсім, хто быў 
далучаны да важнай справы. У ка-
роткі тэрмін тыраж часопіса, пад-
хопленага хваляй нацыянальнага 
адраджэння, перасягнуў 13 тысяч 
экзэмляраў. Настаўнікі, студэнты 
педуніверсітэтаў, пісьменнікі, гіс-
торыкі, мастацтвазнаўцы жыва 
цікавіліся тым, як жыве роднае 
слова. Вядома ж, ранейшая назва 
выдання “Беларуская мова і літа-
ратура ў школе”, якое задумвалася 
за савецкім часам пад дахам часо-
піса “Народная асвета” як наву-
кова-метадычны дапаможнік для 
настаўнікаў мовы і літаратуры, 
педагогаў вну, станавілася цеснай 
— бы адзенне для пераростка. 
Таму і была падтрымана ў Мінаду-
кацыі, Мінінфармацыі прапанова 
рэдактыву, тагачаснага галоўнага 
рэдактара Міхася Шавыркіна: ча-
сопіс стаў “Родным словам”.

“987” — доўгі час у пад’ездзе 
дома па праспекце Пераможцаў, 
дзе і цяпер месціцца рэдакцыя, гэ-
тыя лічбы былі кодам для ўваходу. 
І ў кожны нумар часопіса мы давалі 
напамін для тых, хто хацеў з’явіцца 
ў рэдакцыю асабіста: “Помніце на-
шага стварэння год — гэта і будзе 
ўваходны код”.  Вядома ж. мно-
гія памятаюць і ведаюць: гэта год 
1987-ы… Прычым што важна: за 
25 год выйшла якраз 300 нумароў, 
па 12 на год. А гады бывалі і вельмі 
няпростыя, і цяпер рэдакцыя пра-

цуе без дзярждатацый. 
Шмат перамянілася з 90-х, 

хоць некаторыя ранейшыя раз-
дзелы ацалелі. Яно і зразумела: 
мова, адукацыя любяць разважлі-
вых, нават крыху кансерватыўных 
рупліўцаў. З былых супрацоўнікаў 
— толькі мовазнаўца Ларыса Са-
гановіч у штаце рэдакцыі, хутка 
ўжо 20 гадоў.  Ёй прыемна, што і 
дочкі Юлія ды Яна, атрымаўшы 
вышэйшую адукацыю, далучаны 
да роднай мовы: першая працуе ў 

Купалаўскім музеі, другая — у Пе-
дуніверсітэце імя Максіма Танка. 
Згадваючы, як рэдакцыю раней 
наведвалі час ад часу настаўнікі 
беларускай мовы і літаратуры з Бе-
ласточчыны, я пацікавіўся ў Лары-
сы: ці ёсць цяпер сувязі з беларуса-
мі замежжа? І даведаўся, што ў ліку 
аўтараў — педагог з Беларускай 
школы ў Вільнюсе Алена Базюк, 
яна і выпісвае часопіс. Ідзе выдан-
не і ў Швейцарыю, там падпісчык 
— даўні верны сябар “Роднага 

слова” Моніка Банькоўскі-Цюліг, 
якая самастойна асвоіла беларус-
кую мову. Ёсць і іншыя сябры ў 
замежжы.

Зоя Падліпская, цяперашні 
галоўны рэдактар “Роднага сло-
ва”, сама дачка настаўніка, ветэ-
рана вайны і паэта ў адной асобе. 
Доўгі час працавала настаўніцай у 
Слуцку, вядома і як паэтэса, аўтар 
зборнікаў. Працягваючы размо-
ву аб выхадзе часопіса на новыя 
аўдыторыі, пра запатрабаванасць 

яго ў беларусаў замежжа, яна ска-
зала важную рэч. Аказваецца, з 
мінулага года выданне “ўключана 
ў міжнародны каталог для падпіскі 
ў Расіі, Польшчы, Літве, Латвіі, ва 
Украіне, у Казахстане, Германіі, 
Венгрыі, Балгарыі, Славакіі, ЗША, 
Канадзе”. Як лічыць Зоя Іванаў-
на, гэта будзе толькі на карысць 
справе пашырэння і развіцця род-
най мовы. Падпісчыкі ёсць ужо ў 
Германіі. Часопіс можа стаць ка-
рысным памочнікам у беларускіх 

суполках па ўсім свеце, асабліва  
там, дзе арганізаваны і працуюць 
нядзельныя класы ці беларускія 
школы. Калі яшчэ можа ён спат-
рэбіцца суайчыннікам? Як рыхту-
юцца імпрэзы ў гонар знакамітых 
пісьменнікаў. Летась выйшла тры 
нумары “РС”, прысвечаныя Янку 
Купалу, Максіму Танку, Якубу Ко-
ласу. Рыхтавалі часопісы з разлі-
кам, каб падпісчыкі атрымалі іх за 
месяц да юбілеяў, адпаведна ў чэр-
вені, жніўні, кастрычніку. 

“Роднае слова” — знакавае 
выданне і для тых, хто цікавіцца 
культуралогіяй. Цяпер у часопі-
се пяць раздзелаў: “Літаратура і 
час”, “Мовы рысы непаўторныя”, 
“Нацыянальная і сусветная куль-
тура”, “Методыка і вопыт”, “Калі 
закончыўся ўрок”. “Мне прыемна 
сказаць, што сярод нашых аўтараў 
ёсць не толькі айчынныя вядомыя 
знаўцы літаратуры, мовы, культу-
ры, мастацтва, але і вучоныя Расіі, 
Украіны, Літвы, Латвіі, Балгарыі, 

Славакіі, Казахстана і нават 
Кітая, — пахвалілася Зоя Іванаўна. 
— З намі супрацоўнічаюць леп-
шыя настаўнікі краіны, якім ёсць 
чым падзяліцца з калегамі. У рэ-
дакцыйным партфелі сотні матэ-
рыялаў, і кожны дзень атрымліва-
ем новыя рукапісы”.

Важныя імпульсы для па-
шырэння роднага слова ў свеце дае 
і тое, што цяпер рэдакцыя мае сайт 
у інтэрнэце, атрымала ліцэнзію на 
выдавецкую дзейнасць. У верасні 
2011-га “роднасловаўцы” падрых-
тавалі першую кнігу з серыі пра 
старажытныя беларускія роды “Я 
— сын Ваш: Летапіс беларускай 
шляхты” вядомага ўжо аўтара, 
сёлетняга лаўрэата спецыяльнай 
прэміі Прэзідэнта дзеячам культу-
ры і мастацтва Анатоля Статкеві-
ча-Чабаганава. “Наш выдавецкі 
старт быў вельмі ўдалым , —дзеліц-
ца Зоя Падліпская. — Першы том 
“Статкевічы, Сацкевічы-Стат-
кевічы герба “Касцеша”. Карафа-
Кобруты герба “Корчак” выйшаў 
у шыкоўным паліграфічным вы-
кананні. Гэткі каштоўны фаліянт 
амаль на 600 старонак. Кніга цяпер 
вельмі запатрабавана, выйшаў і 
другі том з гэтай серыі. Прычым 
абедзве кнігі пайшлі ў бібліятэкі 
розных краін: напрыклад, у Расій-
скую нацыянальную бібліятэку 
(г. Санкт-Пецярбург), Расійскую 
дзяржаўную бібліятэку (г. Масква), 
Дзяржаўную публічную гістарыч-
ную бібліятэку Расіі (г. Масква), у 
нацыянальныя бібліятэкі Літвы, 
Польшчы, Чэхіі, Балгарыі, Сла-
веніі, Сербіі, Славакіі, Венгрыі і 
іншыя. І дзякуючы гэтаму праекту 
беларускае слова знаходзіць усё 
больш прыхільнікаў па ўсім свеце”.

ЮБІЛЕЙЮБІЛЕЙ

Рупліўцы з 
“Роднага слова”
Гэты часопіс задумваўся як дапаможнік для 
настаўнікаў, а стаў папулярным у шырокіх колах 
чытачоў, у тым ліку і за межамі Беларусі

Яўген Дарэнскі

Усё ж здорава, што жыве яшчэ 
традыцыя сустракаць Новы год 
як па новым, так і па старым сты-
лі. Хто не паспеў ці забыўся зра-
біць-сказаць нешта ў ноч з 31-га 
на 1-га, можна падправіць праз 
два тыдні. І беларускія ўкраінцы 
сустрэліся на “стары Новы год”, 
каб сказаць адзін аднаму “Хрыс-
тос народывся”, каб пакалядаваць 
ды песень паспяваць. Зрэшты, 
увечары 13 студзеня для тых, 
хто быў у святочна прыбранай 
зале Рэспубліканскага цэнтра 
нацыянальных культур, спявала 
“Ватра”. Унікальны фальклорны 
гурт, пра які яго прыхільнікі так 
жартуюць: “Колы співае “Ватра” 
— рыдае Фрэнк Сінатра!” І сап-

раўды, гучалі такія прыгожыя 
песні! Сам расчуліўся, маючы ў 
сэрцы часцінку нэнькі-Украіны, і 
не пабаюся назваць гурт так: гэта 
ўкраінскія “Песняры” ў Беларусі.

А ўкраінцы беларускія не 
толькі песні спяваюць, але і шмат 
карыснага робяць для ўмацаван-
ня сувязяў паміж Украінай і Бела-
руссю. Як распавяла старшыня су-
полкі “Заповіт” Галіна Калюжная, 
летась ладзіліся дзясяткі культур-
на-асветніцкіх імпрэз, дзякуючы 
якім беларусы больш даведаліся 
пра культуру, нацыянальныя тра-
дыцыі братняга народа. Прыкла-
дам, сумесна з таварыствам друж-
бы “Беларусь—Україна” ладзілася 
вечарына да 21-х угодкаў неза-
лежнасці Украіны,  добры розга-
лас мела і дастасаваная да гэтай 

даты выстава “Вышыўка роднага 
дома” ў Мастацкай галерэі Інсты-
тута тэалогіі БДУ. Стваралі “за-
паветаўцы” кніжныя выставы, 
праводзілі вечарыны, канцэрты, 
творчыя конкурсы, арганізавалі 
адпачынак дзяцей у Ровенскай 
вобласці. А яшчэ летась беларусы 
і ўкраінцы сумесна адзначалі 340-
я ўгодкі легендарнага казацкага 
атамана Піліпа Орліка:  ён, як вя-
дома, нарадзіўся ў вёсцы Касута 
цяперашняга Вілейскага раёна 
Міншчыны, а жыццё прысвяціў 
украінскага казацтву.

Што ў планах суполкі на новы 
год? У дзень Святога Валянціна ў 
Доме дружбы пройдзе вечарына 
паэзіі Уладзіміра Сасюры. Твор-
часць гэтага “спевака кахання”, 
чуйнага перакладчыка, можа, і не 

шырока вядома ў Беларусі, а для 
ўкраінцаў ён — паэт вельмі пава-
жаны.

Вернемся, аднак, да ўкраін-
скіх Калядаў. Помніцца, у дзя-
цінстве мы з нецярплівасцю ча-
калі Калядкі. А ў святы хадзілі 
па суседзях, сваяках, да хросных 
мамаў-татаў ды спявалі “Добры 
вечар вашай хаце!”, іншыя Ка-
лядныя песні, вось як такая: “Ка-
лядую-калядую, чарку-скварку 
носам чую!..” Віншавалі гаспада-
роў з Раством, жадалі ў здароўі 
ды радасці пражыць новы год, а 
нас адорвалі цукеркамі, іншымі 
пачастункамі, грашыма. Прычым 
самыя настойлівыя і ўпартыя 
прымудраліся “накалядаваць” гэ-
тулькі, што хапала на новы ровар. 
А колькі жартаў у калядную пару, 

у працяг гогалеўскіх традыцый! І 
ў новай украінскай гісторыі, смя-
яліся мінскія ўкраінцы, Каляды 
спалучыліся з забаўнай гісторы-
яй нейкага “суддзі Зварыча”. Ка-
жуць, да яго ў кабінет прыйшлі 
супрацоўнікі міліцыі, а гэта было 
ў першыя дні студзеня, і знайшлі 
прыхаваны мільён ці то грыўняў, 
ці то долараў. На пытанне ж, ад-
куль такія вялізныя грошы, той 
суддзя, не міргнуўшы вокам, ад-
казаў: “Наколядовал!” Не ведаю, 
ці ўнеслі імя таго “калядоўшчы-
ка” ў Кнігу рэкордаў Гінеса… 

А вось вясёлая гурма заха-
вальнікаў народных традыцый 
з “Заповіта” ўвечар 13 студзеня 
добра павесяліла народ, а потым 
зладзіла святочны стол. І я там 
быў, мёд-піва піў…

СУПОЛЬНАСЦЬСУПОЛЬНАСЦЬ

Добры вечар вашай хаце!
Украінцы з мінскай суполкі “Заповіт” песнямі сустракалі Новы год па старым стылі 
ды яшчэ і трошкі калядавалі ў Рэспубліканскім цэнтры нацыянальных культур

Пад час наведвання рэдакцыі часопіса “Роднае слова” міністрам адукацыі Сяргеем Маскевічам

(Заканчэнне. 
Пачатак на стар. 1)

Напярэдадні юбілею на 
месцы былой царквы ўста-
лявалі, асвяцілі праваслаў-
ны крыж. 

У клубе было людна, 
усім месцаў не хапіла — 
стаялі ў праходзе. Прайшла 
прэзентацыя кнігі ў элект-
ронным выглядзе “Зямля 
продкаў: 500 гадоў роду 
Бонч-Асмалоўскіх” пісь-
менніцы Марыны Бонч-
Асмалоўскай, яна цяпер 
жыве ў Германіі. У кнізе 
расказана пра гісторыю, 
вядомых прадстаўнікоў 
шляхецкага роду, які меў 
герб (на ім намаляваны ад-
нарог на блакітным фоне) 
з італьянскай назвай Бонч, 
якая і стала прыстаўкай да 
прозвішча. Кажуць, што 
вадзіўся аднарог, ці шар-
сцісты насарог, 20 тысяч 
гадоў таму. І па гэты час 
знаходзяць парэшткі тых 
жывёлін у Клімавіцкай 
зямлі, вось і вясной 2009-
га вучні Малашкавіцкай 
школы на беразе мясцовай 
рачулкі адшукалі зуб паме-
рам з кулак. 

Шмат жыхароў вёскі 
належаць да роду Асма-
лоўскіх, знакамітых асоб 
з яго выйшла нямала. 
Так, Мікалай Асмалоўскі 
даслужыўся да генерал-
маёра царскай арміі, у 
руска-японскай вайне ўд-
зельнічаў. Пасля Кастрыч-
ніцкай рэвалюцыі перай-
шоў на бок бальшавікоў. 
Багдан Асмалоўскі ўдзель-
нічаў у Айчыннай вайне 
1812 года, Барадзінскай бі-
тве і ў замежных паходах у 
чыне паручніка. Даслужыў-
ся да паручніка і Васіль Ас-
малоўскі.  А 10 студзеня 
1816 года ў мясцовай царк-
вы быў ахрышчаны Рыгор 
Асмалоўскі, будучы ста-
ланачальнік Магілёўскага 
губернскага ўпраўлення. 
Служыў чыноўнікам Клі-
мавіцкай паліцыі Лука Ас-
малоўскі, быў і засядацелем 
Клімавіцкага земскага суда, 
пазней губернскім сакрата-
ром. А вось Анатоль Бонч-
Асмалоўскі вядомы як на-
роднік-рэвалюцыянер, як 
і яго старэйшыя дзеці, якіх 
было чацвёра: Глеб, Ірына, 
Іван, Радзівон. Жанаты 
Анатоль быў на Варвары 
Вахоўскай, што ўваходзіла 
ў арганізацыю “Чорны пе-
радзел”. 

На юбілей вёскі пашан-
цавала з надвор’ем, у Асмо-
лавічах разгарнулі выста-
вы, кірмашы Клімавіцкага 
цэнтра творчасці, Дома ра-
мёстваў, краязнаўчага му-
зея, Асмолавіцкай базавай 
школы. У фае клуба вы-
ставілі кнігі пра Магілёўш-
чыну, Клімавіччыну і Ас-
молавічы, падрыхтаваную 
ў Клімавіцкай цэнтраль-
най бібліятэцы. Песнямі, 

пачастункамі заклікалі да 
сябе гасцей этнападворкі 
суседніх вёсак. Туды заві-
таў і геолаг з Каліфорніі 
Пітэр Бонч-Асмалоўскі. 
“Я атрымаў магчымасць 
зразумець, адкуль мае ка-
рані, — казаў ён праз пе-
ракладчыцу. — Рады, што 
змог адшукаць у Беларусі 
сваякоў, знайшоў сясцёр 

нават у суседняй з Асмо-
лавічамі вёсцы. І прыеду 
сюды абавязкова яшчэ раз”. 
Госця Ірына прыехала з 
швейцарскага Цюрыха, дзе 
працуе ў сферы энергеты-
кі. Нашчадак Асмалоўскіх 
па маці Сяргей Осіпцаў 
цэлую ноч быў за рулём 
аўтамабіля, каб паспець на 
юбілей. Прывезлі госці з 
далёкага замежжа на сус-
трэчу фатаграфію царквы, 
у якой хрысцілі іх продкаў. 
Казалі, адбудаваць яе ім не 
пад сілу, а вось на каплічку 
пачалі збіраць грошы. 

Запомнілася надоўга 
ўсім тэатралізаванае прад-
стаўленне “Вечная вёска”. 
На сцэне, спецыяльна пры-
везенай з райцэнтра, былі 
кароль Жыгімонт І з жон-
кай, іншыя знатныя асобы 
з мінулага, сяляне. Вяс-
коўцаў, усіх Асмалоўскіх 
віншавалі старшыня рай-
савета Мікалай Даўгун, 
выконваючы абавязкі 
старшыні мясцовага Род-
ненскага сельвыканкама 
Сяргей Сяргееў, дырэктар 
эксперыментальнай базы 
“Родненская” Юрый Уласі-
каў: адзін з вытворчых 
участкаў базы цяпер на 
тых землях. Лепшыя людзі 

вёскі атрамалі падарункі 
ад райвыканкама і сельвы-
канкама, словы падзякі па-
чулі за руплівую працу на 
зямлі і за іншыя жыццёвыя 
заслугі. Сярод ушанаваных 
і ўраджэнец Асмолавіч, 
палкоўнік у адстаўцы, 92-
гадовы ветэран Вялікай 
Айчыннай вайны, кава-
лер пяці баявых ордэнаў 

Пётр Асмалоўскі, які жыве 
ў Магілёве. Адзначаны і 
86-гадовая асмалаўчанка 
Аляксандра Пашкевіч, ве-
тэраны працы Генадзь і Зоя 
Чайкоўскія, шматдзетныя 
сем’і Стасевых і Кадацен-
каў, мясцовыя краязнаўцы 
Зінаіда Асмалоўская і Сяр-
гей Асмалоўскі, стараста 
вёскі, яна ж настаўніца 
Святлана Кузьмянкова. Не 
былі забыты і лепшыя пра-
цаўнікі мясцовага вытвор-
чага ўчастка. Згадвалі і тых 
асмолаўцаў, каго ўжо няма 
ў гэтым свеце, але добрую 
памяць яны па сабе пакі-
нулі. 

Гучалі з вясковай сцэ-
ны і песні, былі ў канцэрце 
танцы, ладзілася вясёлая 

гульнявая праграма “Асмо-
лавіцкія забаўкі”. Радавалі 
гледачоў узорны харэагра-
фічны гурт  “Жывіца” Клі-
мавіцкай дзіцячай школы 
мастацтваў, ансамбль пес-
ні і танца “Беразуха”, на-
родны хор народнай песні 
раённага Цэнтра культу-
ры, творчыя калектывы з 
прымежных расійскіх га-

радоў Рослаў і Шумячы, з 
якімі клімавіччане даўно 
сябруюць. Выступалі і спе-
вакі-салісты.  Адзін з іх, 
Сяргей Булянкоў, песню 
прысвяціў аўтару гэтай 
публікацыі: як удзячнас-
ць за выданне да юбілею 
вёскі краязнаўчай кнігі 
“Асмолавічы”. Я быў вельмі 
крануты такой увагай зем-
лякоў. Што да кнігі, то яна 
выклікала жывы розгалас 
сярод чытачоў. Шмат цёп-
лых слоў пачуў на свяце. 
А перад юбілеем вёскі мне 
даслалі ліст з Мінска сёс-
тры-пенсіянеркі Адэліна 
Машанкова (Асмалоўская 
па бацьку) і Алена Паляко-
ва (Асмалоўская па маці) з 
удзячнасцю за кнігу. Сваё 

дачыненне да шляхецка-
га роду Бонч-Асмалоўскіх 
яны ўсвядомілі з гадамі, 
цяпер актыўна цікавяцца 
радаводам, займаюцца по-
шукамі родзічаў.

Як жылі асмолаўцы 
раней? “Хай жылі мы бед-
на, часам не было і хлеба, 
затое весела, — свеціц-
ца дабрынёй твар доў-

гажыхаркі Аляксандры 
Пашкевіч. — Помніцца, у 
дзяцінстве прабяжым да 
суседзяў басанож па сне-
зе, бо абутку ж не было, 
— і на печ. Дружна жылі, 
адзін аднаму дапамагалі, у 
госці па святах хадзілі — і 
працавалі талакою.” Ветэ-
ран вайны і працы Пётр 
Асмалоўскі па адукацыі 
настаўнік гісторыі, а стаў 
ваенным, сам “рабіў гісто-
рыю краіны” ў гады вайны. 
Ён заклікаў землякоў быць 
патрыётамі Бацькаўш-
чыны. Добра памятае, як 
гінулі ў гады Вялікай Ай-
чыннай вайны маладыя 
салдаты. У Асмолавічах 
у вайну згарэла 124 хаты, 
а ўсяго па былым Асмо-
лавіцкім сельсавеце — 269. 
“Я ганаруся, што адсюль 
родам! —гаварыў ветэран. 
— Калі хто не ведае сваёй 
гісторыі, то не ведае і само-
га сябе”. Так мяркуе і кра-
язнаўца, загадчыца біблія-
тэкі Зінаіда Асмалоўская: 
“Гісторыя нашай вёскі — 
гэта ў маленькім маштабе 
і гісторыя краіны. І варта 
ганарыцца тым, што мы ве-
даем свае карані, памятаем 
продкаў”. Яна прапанавала 
землякам падзяліцца звес-

ткамі аб продках, старымі 
фотаздымкі. І мясцовую 
ўладу папрасіла шанаваць 
вёсачку, у якой  у 1970-м 
было 800 домаўладанняў, 
жыло 739 чалавек, а цяпер 
— каля 400 жыхароў на 200 
хат. Дырэктар мясцова-
га сельгаспрадпрыемства 
Юрый Уласікаў пагадзіў-
ся: трэба ўдыхнуць новае 
жыццё ў Асмолавічы, і як 
будзе вытворчасць — то 
будзе ў вёскі і будучыня. 

Варта дадаць, што 
нашы Асмолавічы — гэта і 
радзіма продкаў Лідзіі Ас-
малоўскай, першай савец-
кай жанчыны-партызанкі, 
узнагароджанай у вайну 
медалём “Партызану Ай-
чыннай вайны” I ступені, а 
яшчэ і ордэнам Чырвонай 
Зоркі. Тут нарадзіліся бан-
кір Аляксандр Асмалоўскі, 
актрыса, выпускніца Шко-
лы-студыі МХАТ Джэма 
Асмалоўская, журналіст 
Андрэй Асмалоўскі, пісь-
меннік Аляксандр Вал-
ковіч, палітолаг Уладзімір 
Асмалоўскі, спартсмен-
лыжнік Валерый Кулагін, 
сцэнарыст і рэжысёр Аляк-
сандр Лапо, энергетык Вік-
тар Асмалоўскі — гэта вя-
домыя ў краіне і замежжы 
людзі. Адсюль родам кава-
лер трох Георгіеўскіх кры-
жоў Мікіта Кудлоў, архі-
тэктар Міхаіл Асмалоўскі, 
першы намеснік старшыні 
Клімавіцкага райвыканка-
ма Аляксандр Судзілоўскі. 

Да юбілею вёскі ў яе 
цэнтры ўстаноўлены вялікі 
камень-валун з надпісам 
“Асмолавічы. 1512”. Як знак 
памяці, павагі да мінулага 
— і надзеі на будучыню. 
Мне ж асабліва прыемна, 
што памятны знак стаіць 
па суседстве з былым пад-
воркам маіх бацькоў. 

Варта дадаць, што адна 
з галоўных арганізатараў 
свята — расійская пісьмен-
ніца Марына Бонч-Асма-
лоўская. Яна прачытала ў 
інтэрнэце пра маю кнігу, 
блізкі юбілей вёскі і за-
гарэлася ідэяй: прывезці 
ў глыбінку прадстаўнічую 
дэлегацыю сваіх цёзак па 
прозвішчы. Нас падтры-
малі ў Клімавіцкім райвы-
канкаме, найбольш Марыя 
Пракопчык, якая прыкла-
ла нямала намаганняў, каб 
свята вёскі прайшло на 
высокім узроўні. “Трэба 
прызнаць, што Асмолавічы 
квітнеюць, калі параўноў-
ваць іх з многімі расійскімі 
вёскамі, — гаварыла пісь-
менніца Марына Бонч-
Асмалоўская. — Я вельмі 
рада, што вёска жыве”. Для 
яе цяпер усе асмолаўцы 
— як вялікая радня, а самі 
Асмолавічы — роднае мес-
ца, другая радзіма. 

Іван Лапо, 
ураджэнец вёскі Асмолавічы, 

журналіст

ГЛЫБІНКАГЛЫБІНКА

Такая вялікая радня

На 500-гадовы юбілей вёскі Асмолавічы сабраліся як мясцовыя жыхары, так і госці з розных краін

Іна Ганчаровіч

Завяршаюцца работы ў адной 
з частак храма Усіх Святых, які 
будуецца непадалёк ад Маскоўскіх 
могілак у Мінску. Распісаць ды 
ўладкаваць яго даверылі майс-
трам-іканапісцам з вёскі Палех, 
што ў Іванаўскай вобласці Расіі. 
Незадоўга да Калядаў мне ўдало-
ся пабываць у майстэрні “Палех-
скі іканастас” і пабачыць, як там 
працуюць над беларускім заказам 
расійскія майстры.

Прызнацца, для мяне было 
нечаканасцю, калі пачула, што ў 
знакамітай старажытнай вёсцы 
пішуць іконы. Для большасці ж 
аматараў мастацтва Палех аса-
цыяваўся выключна з лакавай 
мініяцюрай: гэткія чароўныя 
па сваёй прыгажосці скрыначкі, 
распісныя брошкі, пано. Між 
тым такая традыцыя “вырасла” 

менавіта з іканапісу.
Паводле паданняў, пісаць іко-

ны ў Палеху пачалі яшчэ ў  XIII 
стагоддзі: кажуць, ратуючыся 
ад татара-мангольскага нашэс-
ця, суздальскія і ўладзімірскія 
манахі-іканапісцы збягалі тады 
ў дрымучыя лясы. У той глушы, 
выпаліўшы кавалак лесу, і збу-
давалі сяло, якое назвалі Палех 
— ад слова “паліць”. Тое месца з 
часам стала цэнтрам праваслаў-
нага мастацтва. Лікі святых, на-
пісаныя палехскімі іканапісцамі 
тэмпернымі фарбамі, былі такія 
выразныя і эмацыйныя, што сла-
ва пра майстроў пайшла па ўсім 
свеце. Арцелі іканапісцаў дару-
чалі самыя адказныя заказы па 
Русі: роспіс храмаў старажытнага 
Пскова, сабораў Троіца-Сергіевай 
лаўры, Гранавітай палаты Мас-
коўскага Крамля, Навадзевічага 
манастыра. Экскурсантам рас-

казваюць: нават вялікі нямецкі 
паэт Гётэ на схіле гадоў марыў 
паехаць у Палех ды на свае вочы 
пабачыць, як сярод рускіх прас-
тораў мастакі пішуць па дрэве 
іконы, якім маглі пазайздросціць 
і візантыйскія майстры.

Тыя даўнія традыцыі збера-
гліся па наш час, і нядзіўна, што 
роспіс і ўладкаванне важнай 
часткі адзінага ў Беларусі Храма-
помніка Усіх Святых давераны 
палехскім майстрам. Храм уз-
ведзены ў мікрараёне Уручча на 
скрыжаванні вуліц Каліноўскага 
і Усіхсвяцкай. У 1991 годзе там 
быў усталяваны і асвечаны тага-
часным патрыярхам Маскоўскім 
і ўсяе Русі Алексіем II закладны 
камень, пазней закладзена капсу-
ла з памятнай граматай-зваротам 
да нашчадкаў. У 2005-м пачалося 
актыўнае будаўніцтва. У храме 
будуць тры часткі. Адна з іх за-

вершана ў 2010-м, там ідуць наба-
жэнствы. Роспісам сцен, вырабам 
кіёта, ікон і нават лавак для верні-
каў займаліся расійскія майстры. 
“Запрасіўшы майстроў з Палеха, 
мы хацелі паказаць іншыя тра-
дыцыі іканапісу, разьбы, каб і ай-
чыннае мастацтва ўпрыгожвання 
храмаў атрымала новы штуршок 
для развіцця, — патлумачыў про-
таіерэй Фёдар Поўны, які сам 
мае мастацкую адукацыю. — Каб 
нашы майстры, мастакі-іканапіс-
цы, разьбяры не ездзілі кудысьці 
ў пошуках узораў, а ўбачылі усё 
гэта тут, на нашай зямлі”.

Летась палехскія майстры 
пачалі добраўпарадкаванне час-
ткі храма, прысвечанай іконе Ба-
гародзіцы “Утоли мои печали». 
Калі я разам з іншымі калегамі-
журналістамі наведвала майстэр-
ні ў Палеху, усе элементы іканас-
таса былі амаль гатовыя. Нават 
разьбяныя дэталі выкананы з чы-
рвонага дрэва. Іконы, якія будуць 
устаўленыя ў іканастас, пакрыты 
золатам. Глядзіш на лікі святых 
— яны як жывыя. Вельмі пры-
гожа. Зрэшты, хутка тыя творы 
высокага мастацтва пабачаць усе, 
хто наведае храм.

МАЙСТРЫМАЙСТРЫ

З Палеха — 
з хрысціянскай 
любоўю
Іканапісцы са знакамітага расійскага сяла 
працуюць у храме Усіх Святых у Мінску

Майстры з Палеха манціруюць іканастас у мінскім храме Усіх святых

Людміла Малей

Летась у Мінску было багата ім-
прэзаў з нагоды 20-годдзя дыпла-
матычнага прызнання Дзяржавай 
Ізраіль Рэспублікі Беларусь. Сярод 
іх змястоўнасцю вылучаліся вы-
става “Гордасць нацыі”, праведзе-
ная ў Доме дружбы, і круглы стол-
прэзентацыя “Беларусь—Ізраіль: 
міжнародны культурны дыялог” у 
Інстытуце культуры Беларусі. 

Выставу і круглы стол лучыла 
багата ілюстраваная кніга “Гор-
дасць нацыі: Знакамітыя яўрэі-
выхадцы з Беларусі”. Выдадзена 
яна ў Мінску пасольствам Ізраіля 
ў Беларусі разам з Беларускім та-
варыствам дружбы і культурнай 
сувязі з замежнымі краінамі. У 
канцы даведніка звернута ўвага, 
што Ізраіль аказаўся першай ся-
род краін, якія ў канцы 1991 года 
прызналі нашу маладую рэспуб-
ліку. Кніга пераконвае, што гэты 
факт заканамерны: выхадцы з Бе-
ларусі, нашы землякі, былі сярод 
тых, хто ў 1948 годзе стварыў на 
тэрыторыі Палесціны незалежную 
ізраільскую дзяржаву, а потым 
кіраваў і кіруе ёй.

Яскравы доказ таму — змеш-
чаныя ў даведніку артыкулы пра 
першага прэзідэнта Ізраіля Хаіма 
Вейцмана (ён, як вядома, родам 

з мястэчка Моталь цяперашняга 
Іванаўскага раёна), трэцяга прэзі-
дэнта Залмана Шазара Шнеура 
(родам з Міра Карэліцкага раёна), 
прэм’ер-міністраў Іцхака Шамі-
ра (з Ружан Пружанскага раёна) і 
лаўрэата Нобелеўскай прэміі міру 
Менахема Бегіна (родам з Брэс-
та). А ў 2008 годзе, чытаем у кнізе, 
прэзідэнтам Ізраіля стаў Шымон 
Перэс, які ўжо двойчы наведваў 
сваю радзіму — сяло Вішнева Ва-
ложынскага раёна. У кнізе багата 
матэрыялаў пра малавядомых і 
невядомых у Беларусі грамадскіх 
і рэлігійных дзеячаў Ізраіля, зна-
камітых пісьменнікаў, артыстаў, 
вучоных-асветнікаў. Гэта — Аўра-
хам Эвен-Шошан (з Мінска), Давід 
Шымоні і Іцхак Табенкін (абодва з 
Бабруйска), Ханна Ровіна (з Бярэзі-
ны), Аба Ахімеір (з вёскі Доўгае 
Салігорскага раёна) і іншыя. А 
піянерам адраджэння размоўнага 
іўрыта выступіў у Іерусаліме Элі-
зер Бен-Іегуда (з Віцебшчыны). 

Варта заўважыць: такога роду 
выданне з’явілася ўпершыню. У ім 
прыводзяцца таксама звесткі пра 
знакамітых яўрэяў-ураджэнцаў 
Беларусі, якія дзейнічалі ў сябе на 
радзіме, а таксама ў Расіі, Францыі, 
ЗША, іншых краінах — гэта Менд-
эле Мойхер-Сфорым, Марк Шагал, 
Хаім Суцін і іншыя.

Кніга “Гордасць нацыі” дэ-
манстравалася як адзін з асноўных 
набыткаў юбілейнага года. Пра яе 
згадвалі і за круглым сталом на-
прыканцы года ў Інстытуце куль-
туры Беларусі. Вітаючы гасцей 
з Ізраіля, рэктар інстытута Іван 
Крук абазначыў праблемнае поле 
дыскусіі: гаворка ішла пра суполь-
ныя традыцыі двух этнасаў, пер-
спектывы супрацоўніцтва паміж 
інстытутам і Ізраільскім культур-
ным цэнтрам у Беларусі, іх сумес-
ныя праекты. 

Беларускі і яўрэйскі народы, як 
вядома, маюць каштоўны досвед 

працяглага па часе добрасуседства, 
“агульны боль” Другой сусветнай 
вайны. Як адзначыў першы сакра-
тар Пасольства Ізраіля ў Беларусі 
Генадзь Паляшчук, Праведнікаў 
народаў свету — людзей, якія з 
рызыкай для жыцця хавалі яўрэ-
яў у часы нямецкай акупацыі — у 
Беларусі больш, чым у якой іншай 
краіне. Пра тое сведчыць музей, у 
якім асвятляюцца падзеі Халакос-
та, створаны ў Ізраілі. Перад ува-
ходам у той мемарыял створана 
Алея Праведнікаў, дзе высаджана 
па дрэве ў гонар кожнага з тых, хто 
садзейнічаў выратаванню яўрэяў. 
Сярод тых самаахвярных людзей 
шмат беларусаў: рызыкуючы са-
бой, яны ўратавалі ў гады вайны 
жыцці сотняў яўрэяў і за тое ўша-
наваны медалямі “Праведнік све-
ту”, а іх імёны высечаны на сцяне 
музея.

Пра дзейнасць Ізраільскага 
культурнага цэнтра ў Беларусі 
расказала яго дырэктар Вольга Па-
ляшчук. У працяг яе выступлення 
супрацоўнік інстытута, доктар 
філалагічных навук Адам Мальдзіс 
прапанаваў як прадаўжэнне кнігі 
“Гордасць нацыі” сумесна распра-
цаваць праект вялікага даведні-
ка “Уклад ураджэнцаў Беларусі 
ў ізраільскую цывілізацыю”. Ён 
нагадаў, што ўсяго на тэрыторыі 

Ізраіля цяпер жыве каля 130 тысяч 
нашых суайчыннікаў, многія з якіх 
аб’яднаныя арганізацыйна, ува-
ходзяць у дзяржаўныя, грамадскія, 
эканамічныя і культурныя эліты 
краіны. Магчыма стварыць, лічы-
ць прафесар-літаратуразнаўца, і 
анталогію “Яўрэйскія паэты Бе-
ларусі”: тут ужо знойдзецца звыш 
20 творцаў. А галоўны дырэктар 
Дырэкцыі замежнага вяшчання 
Беларускага радыё Навум Гальпя-
ровіч паведаміў: і замежнае радыё 
ў бліжэйшы час наладзіць перада-
чы на мове іўрыт, каб расказваць 
суайчыннікам пра жыццё ў сучас-
най Беларусі.

Удзельнікі сустрэчы знаёміліся 
з выставамі, якія ладзіў Ізраільскі 
культурны цэнтр: кніжнай, мас-
тацкай “Па слядах Шагала ў Ізраілі 
(да 125-х угодкаў мастака)” і хану-
кальных падсвечнікаў, а таксама 
відэафільмам аб мерапрыемствах, 
праведзеных цэнтрам. 

Выставу выданняў, прысвеча-
ных ізраільскай культуры, пака-
зала інстытуцкая бібліятэка. Усё 
гэта адзін з прамоўцаў на круглым 
стале назваў маленькімі, але канк-
рэтнымі і пераканальнымі “мосці-
камі дружбы”. Гаспадары сустрэчы 
абмяняліся з гасцямі памятнымі 
падарункамі, сярод якіх была і 
кніжка “Гордасць нацыі”.

КАНТАКТЫКАНТАКТЫ

Плённы дыялог культур
У Беларусі ладзяцца супольныя беларуска-ізраільскія выставы, а нядаўна ўпершыню выдадзены 
даведнік пра знакамітых яўрэяў-выхадцаў з Беларусі, якія праславіліся ў Ізраілі ды іншых краінах

“Закаханыя”. Карціна Марка Шагала

